
INTRODUCIÓN

A parroquia de San Xens de Bamio está situada na marxe sur do esteiro do Ulla, na

ría de Arousa. Trátase dunha área periférica do núcleo urbano de Vilagarcía de

Arousa, cunha paisaxe fortemente modificada nos derradeiros anos pola acción

humana.

A riqueza patrimonial deste territorio está especialmente materializada na

presenza dun núcleo excepcional de Arte Rupestre no lugar do Salgueiral, na aldea

de Vilar, nos petróglifos coñecidos como a Laxe do Meadelo ou Pedra do Encanto,

e Os Ballotes. Dende o ano 2011, a iniciativa da Asociación Ateneo Mar de Arousa

de Vilagarcía de Arousa, en colaboración con investigadores da Universidade de

Vigo e o Concello de Vilagarcía de Arousa, vimos desenvolvendo unha serie de

eventos baixo o título de “Longa Noite de Pedras”, encamiñados a difundir e

protexer estes conxuntos.

A investigación sobre a arte rupestre conta cunha tradición longa en Galicia e

algunhas das estacións de Vilagarcía figuran entre as primeiras atopadas e

documentadas. Este é o caso deste conxunto de petróglifos, descubertos e

visitados a principios do século XX por diversos investigadores ilustres. Debemos

ao artista Enrique Campo Sobrino o primeiro debuxo da Laxe do Meadelo ou

Pedra do Encanto, asinado en 1907.

Con motivo do 110 aniversario deste feito, no ano 2017 realizamos unha

exposición efémera titulada “Os Relatos das Vellas Pedras”, na que intentamos

recoller as historias dos petróglifos do Salgueiral só no último século da súa

milenaria biografía. Foi exposta na Longa Noite de Pedras celebrada no mes de

agosto de 2017, na que contamos coa teatralización destas historias a cargo de

rapaces e rapazas de Arousa, que interpretaron para os máis de 150 asistentes, as

distintas personaxes desta historia dende o seu descubrimento.

Neste libriño recollemos o contido da exposición realizada, coa finalidade de que

circule e sexa de utilidade en diferentes centros de ensino e para o interese xeral

das comunidades, especialmente da contorna.

Agardamos que vos guste,

Ourense, setembro de 2018

12# PEDRA DO ENCANTO. FOTOGRAFÍA DE RAMON SOBRINO LORENZO (1951)

Fondo RSLR do Arquivo Sobrino‐Núñez. Dixitalización Colectivo A Rula

